
        
            
                
            
        

    
	РАМИЗ КЕЛЬМЕНДИ

	ГАНЦХАН ЧАМД Л ЗҮРХЭЭРЭЭ ШИВНЭХ ҮГС
 

	“УЛСЫН ХЭВЛЭЛИЙН ГАЗАР” Улаанбаатар хотноо 1984 онд эрхлэн хэвлүүлсэн “ҮДИЙН ХАЛУУН (Югославын зохиолчдын тууж, өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	РАМИЗ КЕЛЬМЕНДИ

	 

	ГАНЦХАН ЧАМД Л ЗҮРХЭЭРЭЭ ШИВНЭХ ҮГС

	Орчуулсан Ч. Дашдорж:

	 

	Намайг Букурия гэдэг боловч Буби гэж дуудацгаадаг юм. Энэ өхөөрдсөн нэрийг хүүхэд ахуй үед маань өгч тэгээд л тэр чигтээ нэршсэн билээ. Хүн болгон л намайг Буби... Буби гэж дуудацгаах боловч Букурия гэдэг нэртэйг маань мэдэх нь өдрийн од шиг ховорхон доо. Миний найз оюутан бүсгүйчүүд, нэг өрөөнд суудаг нөхөд маань бас л иймэрхүү нэртэй л дээ. Ухаандаа Милицаг гэхэд Мики, Викторияг бол Вики... гэх мэтээр дуудацгаана.

	Тэгээд миний хүүхэд ахуйгаасаа хөл хэрээтэй, хүзүү холбоотой өссөн дотно найз Сузаннаг маань бол Сузи гэдэг юм. Бид энд суралцахаар ирцгээсэн бөгөөд одоо мөн л нэг өрөөнд амьдарцгаадаг. Сузи түүх, уран зохиол судалж байна. Бид ирээдүйд багшийн мэргэжилтэй болох хүмүүс билээ. Бид хоёрыг энэ товч нэрээр маань дуудацгаадаг. Тэгээд ч өнөөдөр энэ маань маяг болоод байна шүү дээ. Маяг гэдэг бол хүмүүсийн хувьд бол хууль, тэр дундаа эмэгтэйчүүдэд бол бүр ч илүү. Энэ мэт нэртэй байх гэдэг бол таныг хүмүүс андуурах гайхамшгийн ертөнцөд аваачих мэт болгоно.

	Тухайлбал өөрийг чинь ямар нэг киноны од болсон жүжигчинтэй андуурч мэднэ.

	 

	Одоо ер нь хэдэн цаг болж байна? Хонгил дундуур алхлах тэр танил алхаа, бас хаалга зөөлхөн тогших чимээ яагаад өдий хүртэл сонстохгүй байна вэ? Би өрөөндөө гав ганцаараа, зөвхөн тэр хүний л тухай, түүнийг хурдан эргэж ирэхийг зөгнөн гиюүрч, орондоо хэвтэж байна. Хүлээсээр л, бодсоор л...

	 

	Тэгэхэд манай хотын гудамжнуудаар газар сайгүй л цэргийн шинэхэн хувцастай, зүс үзээгүй харийн хүмүүс холхилдон байлаа.

	Тэд нар миний ойлгохгүй хэлээр өөр хоорондоо ярилцана. Тэр үед Сузи бид хоёр гимназын гуравдугаар ангид цугтаа сурч, өглөөд нь хичээлдээ явцгааж, орой тийшээ бас хоёулаа хотын шорон руу явдаг сан. Эцэг минь шоронд сууж, бид хоёр өдөр болгон түүнд идэх уух юм залгуулна. Ээж маань аавд өгөх юмаа уутанд хийж сайхан Сузанна намайг гудамжинд хүлээж байгаад хотын зах руу усан үзмийн цэцэрлэгийн урд талд байдаг шорон тийш надтай хамт явна.

	Шоронгийн том төмөр хаалганы дэргэд харуул зогсоно. Тэр биднийг хармагцаа л дуудах хонхны товчийг дарахад хэдэн минутын дараагаар шоронгийн харгалзагч хаалганд байдаг жижиг цоорхойг онгойлгон харснаа хүнд хаалга чахран онгойж, гарч ирнэ. Бид өдөр бүр тогтмол цагт ирдэг болохоор тэр харгалзагч бүр биднийг андана гэж байхгүй. Олон таван үг ч үгүй,

	— Османд энийг авчир аа юу? гэнэ.

	— Тийм ээ. Османд өгөх юм гэхэд тэр,

	— Энд хүлээж бай, би уутыг нь буцаагаад аваад ирье гэж хэлнэ.

	Харгалзагчийг бидний өмнө зогсож байх хооронд онгорхой хаалган завсраар уйтгарт нам гүм ноёрхсон шоронгийн том хашааг хулгайгаар бид хоёр харж амждаг сан. Гэхдээ бид тэндээс юу ч олж харахгүй. Би тэр чимээ аниргүй, энэрэлгүй хашааны дотроос ядахдаа ганц удаа ч гэсэн эцгийгээ олж харах гэж хичээнэ. Аав минь энд үнэхээр байгаа эсэхийг, түүний амьд явааг, ээжийн минь бэлтгэж Сузанна бид хоёрын өдөр болгон авчирдаг юмыг авч байгаа эсэхийг мэдэх сэн гэж их л хүсдэг байлаа.

	Гэвч том төмөр хаалга хаагдаж, аав маань амьд юм уу, үхсэн юм уу? гэдэг хувь заяаных нь тухай бид шинэ юм юу ч мэдэж чадалгүй буцна.

	Хүмүүсийн ярилцах нь хоригдлуудыг үхсэн хойно ч гэрээс нь ирсэн эргэлтийг шоронд оруулцгаадаг гэдэг байлаа. Сүүлд нь ч гэсэн би урьдынх шигээ шоронгийн хоосон хашаан дотуур эцгийнхээ байж болох бүх газруудыг анхааралтай самнан хардаг байв. Харгалзагч нар хуучин шигээ л аавын тухай ганц үг дуугарахгүй, эргэлтийг маань авсаар л энэ үед би эцэг маань ямархуу янзтай хүн билээ гэдгийг бараг мартаж эхэлсэн...

	 

	 

	Гэвч тэр минь надад орой ирнэ гэж батлан хэлсэн шүү дээ. Тэгэхдээ яагаад тодорхой цаг хэлээгүй юм бол оо?! Хэрвээ тэр ирэх юм бол эргэн бодмооргүй байгаа энэ амьдралын дуртгалаа би мартагнах сан. Яагаад алга болчхов оо?

	 

	...Тэр үед би бусдаас ялгагдах юмгүй жирийн нэг охин, Сузаннатай хамт гимназын гуравдугаар ангид сурч байлаа. Сузанна бид хоёр газар сайгүй, хаа ч гэсэн цуг л явна. Тэр аймаар, миний хэрээс хэтэрсэн гай намайг дайрах хүртэл, тэр гайг учрахаас өмнөх тэр мөч хүртэл би Сузаннагаас илүү үзэсгэлэнтэй болохыг хүсдэг байсан юм. Тэр ч байтугай ангийнхаа аль ч охиноос илүү үзэсгэлэнтэй байж, хотынхоо хамгийн гоо бүсгүй байхыг хүсэж байлаа.

	Гэвч би Фатмира шиг, бусад охид шиг цаг үргэлж гоёлын хувцас сольж өмсөх хэрэггүй гэдгээ мэдэж байв. Фатмира өдөрт гурван удаа өөр өөр палааж сольж өмсөж байхад, харин би бол өдөрт гурван удаа гоёлоо сольж өмсөх эрхгүй гэдгээ л сайн ойлгож байлаа.

	Ингэж чадах ч үгүй байсан ингэх ч ёсгүй байв. Учир нь миний эцэг шоронд байж байхад Фатмирагийн эцэг эрх чөлөөтэй амьдарч байсан юм. Фатмира эцэгтэйгээ орой болгон салхинд гарч зугаална. Гэтэл миний эцэг бол хоригдол. Өдөр бүр Сузаннатай гэрээсээ шорон орж, эргэж ирэх маань миний зугаалга болдог байв.

	Фатмира янз янзаар гоёж гоодон зугаалсаар л. Заримдаа аавтайгаа, заримдаа ганцаараа явна. Түүний эцэг нь хотоор дүүрсэн харь нутгийнхантай үргэлж зугаацна. Тэдний хэлийг тэр ойлгож, герман, италиар ярьж чадна. Хүмүүс Фатмирын эцгээс айж зугтаана. Тэдэнтэй цуг явж байхыг нь ч ганц биш удаа би харж билээ. Лав эдгээр хүмүүс аавд нь мөнгө өгдөг учраас Фатмира өдөрт гурван удаа хувцсаа сольж гоёж болдог байх аа. Гэтэл миний аав болохоор шоронд байж байдаг гэж би боддог байв. Гэвч миний аав эрх чөлөөтэй байж, хэрэв тэр харийнхантай явж хүмүүст харагдлаа ч гэсэн аав маань тэднээс хэзээ ч мөнгө авахгүй сэн. Үүнд нь би итгэж байсан юм. Харийн энэ омогтой, ихэрхүү хүмүүстэй аавын тогтоох харилцаа лав энэнээс шал өөр байх байлаа. Би өөрөө яасан ч гэсэн өдөрт гурван удаа тэгж палааж сольж гоёж гоодохыг зөвшөөрөхгүй байх байсан юм. Гэвч би сайхан хувцаслахыг бас хүсдэг байсан шүү дээ. Тэр мөртөө хотын хамгийн гоо бүсгүй болохыг мөрөөддөг байсан. Үгүй! Хэзээ ч үгүй! Би тэр муу сайн палаажийг цөмийг нь урж хаях байсан юм. Харин Фатмира бол үүгээрээ гайхуулан сагсуурч байлаа. Явж байгаа нь тэр гэж мөрөөрөө савчин, бөгсөө хаялж, ёндгононо. Энэ үедээ бас хараа дээгүүр, цээж түхгэр байна гээч.

	 

	 

	Би түүнийгээ ирэх болгонд яг л муур шиг, хүзүүнээс нь үсрэн зүүгддэг юм. Өнөөдөр ч бас түүнтэй уулзах сан гэж би тэсэж ядан байна. Ингэж удна гэж үү дээ?! Юу болоод ирэхгүй байна аа? Хэдэн ч цаг болж байгаа юм бэ дээ? Өнөөдөр би хүзүүнээс нь үсрэн зүүгдэж, байдаг чадлаараа чангаас чанга тэвэрнэ дээ. За байз яагаад өдий хүртэл байдаггүй юм бол оо?

	 

	 

	...Миний аав шоронд яагаад хоригдсон гэдгийг би мэдэж байсан бөгөөд би аавынхаа өмнөөс ердөө ч ичээгүй. Аав маань эдгээр хүмүүсийн эсрэг байсан гэдгийг би мэдэж байсан юм. Тэгэхдээ энэ харийнхны, Фатмирын эцэг мэтийн хүмүүсийн л эсрэг байсан юм.

	Би аавыгаа амьд уу, үхсэн үү гэдгийг мэдэхгүй байсан маань л намайг зовоодог байв. Хэрэв амьд бол хэзээ нэг цагт шоронгоос гарах л учиртай. Хүн амьд л байвал эцсийн эцэст шоронгоос гарч эрх чөлөөтэй болдог шүү дээ. Тэгвэл би аавдаа Фатмирагийн эцэг ямар муу хүн болох талаар, түүнээс хүмүүс цэрвэж байгаа тухай ярих байсан сан. Тэгвэл Фатмира шинэхэн палаажнуудаараа хөөрцөглөн, гайхуулдаг хөг өнгөрөх байсан даа.

	Гэвч миний бодлоор бол эд нар миний эцгийг лав алсан. Тэгэхлээр Фатмира шиг шинэ хувцсаар дандаа гоёж гоодох маань бүтэхгүй л дээ. Гэхдээ Фатмирагаас дутуугүйгээр хүмүүсийн анхаарлыг өөр дээрээ татах юм сан, хүмүүсийн нүдэнд заавал өртөж, найз охидынхоо атаархсан харцтай мөргөлдөж, хүмүүс намайг сайхан хүүхэн болж байгаа тухай ярилцаж гоолигхон, үс нь урт, тэгээд торгон хилэн шиг, царай зүс сайхантай, уруул нь жижигхэн хөөрхөн гэж хэлэлцэхийг сонсох сон гэж би боддог байлаа.

	Би өөрийгөө өөд нь татаж, ямагт нямбай байдаг байлаа. Өндөр өсгийтэй шаахайгаа гялалзтал зүлгэн өмсөж, үс гэзгээ үргэлж самнан дандаа сайхан явдаг байлаа.

	Харин Фатмира болохоор өөртөө л шинээр палаажнууд оёно. Тэр нь тэгээд бүр оготорхон, задгай,  хамаг бие нь ил гарах шахсан байна. Ер нь л ханцуйгүй, цээж, гуя хас нь харагдсан оготор хийцтэй байдаг байв. Фатмира бас сэтгэлтэй хүнтэй.

	Харин надад сэтгэлтэй залуу байхгүй байлаа. Учир нь ингэх бол арай эрт байна, бас бага зэрэг том болох хэрэгтэй гэж би үздэг байлаа. Гэвч би өөрийгөө тийм жижигхэн охин бус гэдгээ бас мэдэрч тэр үед зүрх сэтгэл минь тогтохгүй догдлон, судсаар гүйх цус минь бургилан буцалдаг болсон байж билээ. Сэтгэл минь үргэлж тогтож ядна. Миний уншсан романууд намайг их догдлуулдаг байв. Би «Уулсын ноён», «Хараалт охин», «Афэрдита», «Хэрэв би эр хүн байсан бол», «Яагаад?», «Венецийн хосууд», «Дурлалын эргүүлэг» гээд л... бүгдийг нь дараалуулан уншсан.

	 

	 

	...Эрчүүдээс аваад баймаар юм бага гэдэгт би бат итгэсэн байлаа. Эмэгтэйчүүд бидний эрчүүдэд өөрсдөд нь чимэг болохуйц тэр чанарыг эрчүүд олж үзэхгүй, харин тэд бидэнд таалагдаж л байвал болоо гэж би боддог байлаа.

	Би ер нь Фатмирад л дургүй. Бас түүний тэр их зугаалдагт нь бас дургүй хүрдэг байсан юм.

	— Мөн ч эрт хүүхэн болов оо.

	— Харчуудын гараар ч орно доо.

	— Өөрийгөө л баллах нь дээ гэж түүний тухай бид ярилцацгаадаг байв.

	Гуя нь бүдүүрээд, хөх нь томроод ирмэгц л энэ хүүхэн болно доо, тэгэхдээ бүр нас бие гүйцсэн хүүхэн болно гэж бид бодоцгоодог байв. Фатмира хэдийн охин байхаа больсон гэдгийг бид мэднэ. Тэр Али гэдэг залуутай бас бусад янз янзын эрчүүдтэй зугаална. Тэр хэдийн охин биш болсон. Гэхдээ нас бие гүйцсэн авгай ч биш, бас л бага балчир байлаа. Гэвч мөдхөн хүүхэн, удалгүй бүр нас бие гүйцсэн эмэгтэй болчхоод, палааж сольдог шигээ эрчүүдийг сольж эхлэх гээд байв.

	Тэр цагаас хойш тийм их удаагүй байлаа. Би үүнийг нь одоо сайн санаж байна. Гимназын хонгилд,

	— Охид оо, Фатмирыг хараач!

	— Заяагүй амьтныг1 хар аа гэвэл арай дээр юм биш үү? 

	— Үгүй ээ, сайн харцгаа даа? Бөв бөөрөнхий болчихсоныг нь үзэцгээв үү?

	— Тэгээд бас цонхийсон юм болчхож, яасан аймаар юм бэ! гэж шивнэлдэцгээж байж билээ.

	Бүсгүй хүн болгон Фатмиратай адилгүй гэдгийг би мэднэ. Сузаннаг бол би хайрладаг. Фатмира намайг эмэгтэй болж төрсөн заяандаа гомдон, өөрөө өөрийгөө үзэн яддаг болгосон юм. Фатмирагийн хувь заяа цаашдаа яасныг би мэдэхгүй, түүний талаар хэн ч мэдэхгүй ямар нэг алсын хот руу Фатмираг нөхөрт өгсөн тухай бүдэг бадаг зүйл л би сонссон юм. Тэгэхэд түүнийг захирал гимназаас хэдийнээ хөөчихсөн байлаа. Тэр үеэс хойш би түүний тухай юу ч олж сонсоогүй юм.

	 

	 

	Тэр маань өнөөдөр ер ирэхгүй юм шиг надад санагдаж эхэллээ. Сузи, Вики хоёр надаар тохуурхаж «Чи бид хоёрыг өрөөнөөсөө дэмий л хөөж дээ» гэцгээнэ дээ. Тэр минь хаана байна? Яагаад би түүний хөлийн чимээг сонсохгүй байна? Зүрхэнд минь сэтгэлийн зовуурь... тэгэхдээ зол баяртай тийм зовуурь авчирдаг хөлийн тэр чимээ яагаад сонстохгүй байна?

	 

	 

	...Тэр нэгэн өдөр үдийн ундны дараа Сузанна маань ахтайгаа цуг усан үзмийн талбай руу явцгаах болсон юм. Усан үзэм боловсорч гүйцсэн, тэгээд ч тун сайхан өдөр байлаа.

	Сузанна:,

	— Би чамд сагс дүүрэн усан үзэм авчирна. Тэгээд маргааш хоёулаа аав руу чинь авч явцгаана гэлээ.

	Тэр өдөр ээж маань юм хүм бэлтгэн өгч, би ганцаараа, Сузаннагүйгээр шорон руу явсан юм. Харуул ч урьдынх шигээ хонхоо дуугаргаж, том төмөр хаалга онгойн, хаалганы цаанаас энгийн хувцастай хүн гарч ирлээ. Би тэр хүнийг огт танихгүй юм. Их ганган, сайхан костюм өмссөн, тэр хүн надаас нүд салгахгүй ширтэж, харуул түүний өмнө модон хөшөө шиг зогсоно. Ар талд нь төвхөн шиг харгалзагч мөн л номхон зогсож байлаа.

	Танихгүй тэр ноён над руу дэндүү удаан ширтлээ. Энэ нь тийм ч таатай байсангүй, харин намайг айлгасан юм. Дараагаар нь өнөөх хүн,

	— Хонгор бүсгүй минь, чамайг хэн гэдэг вэ? гэхэд би,

	— Букурия Осман гэлээ.

	— Чи хэний охин юм бэ?

	— Османын. Би Осман Бардын охин байна. Би аавдаа эргэлт авчирлаа...

	— Өө тэгээ юу. Юун сайн хэрэг вэ! Ёстой сайн байна! гээд харцаараа намайг дахин нэвт шувт сүлбэхэд би газар ширтлээ. Тэр хүн рүү харах зүрх хүрээгүй юм.

	— Миний араас яваарай! гэхэд нь хойноос нь даган одсон юм. Хоёр давхар байшин шоронтой нэг дор хаяа залгажээ. Би өнөөх танихгүй ноёнтой цуг тэр байшинд орлоо. Үүдэндээ харуултай юм. Биднийг хажуугаар нь гарахад харуул тэр ноёныг хүндэтгэн номхон зогслоо. Хүн амьтангүй, бүдэг гэрэлтэй, урт хонгилоор бид явцгаана. Бүх хүн ажлаа дуусан тарцгаажээ. Тэгээд өнөөх хүн халааснаасаа түлхүүр гарган хаалгаа онгойлгоход би айсаар тэр өрөөнд орж билээ.

	Гэвч энэ танихгүй ноёны ачаар аавтайгаа уулзана гэсэн итгэлээр сэтгэл тэжээгдэж байв. Лав би энэ хүнд сайхан сэтгэгдэл төрүүлжээ. Хараажаар намайг өрөвдсөн байх. Тэгээд намайг эцэгтэй минь уулзуулахаар шийдэж дээ гэж гэнэн цайлганаар би бодож байв. Энэ хүн мэдээжээр дарга нь. Гэтэл би айж байдаг! Тэнэг амьтан! Би энэ хүнд ямар хөгийн харагдаа бол! Энэ хүн, лав намайг өрөвдсөн. Одоохон харуулаа дуудаад л «Осман Бардыг аваад ир! Хурдлаарай!» гэж тушаана даа гэж бодож байв. 

	Баруун гартаа түлхүүрээ барингаа тэр хүн хаалгаа ууцаараа түшээд,

	— Үзэсгэлэнтэй бүсгүй минь, чи чинь хэний охин гэл ээ? гэж асуунгаа хаалганыхаа түлхүүрийг эхлээд нэг, дараа нь хоёр ч удаа эргүүллээ.

	— Би Осман Бардын охин байна. Ноёнтоон, аавдаа эргэлт авчирсан юм сан. Би өдөр бүр л ирдэг юм гэвэл:

	— Тэгэхлээр чиний нэрийг чинь Букурия гэдэг биз дээ? Тийм үү?

	— Тийм ээ, ноёнтоон.

	— Чи үнэндээ сайхан төржээ. Хэн чамд Букурия гэж нэр өгсөн юм бэ? Ёстой гайхамшигтай нэр! Букурия! Хосгүй гоё нэр2.

	Би хариу дуугарсангүй.

	Тэр хүн над руу ойртож эхэллээ. Гэнэт намайг нөмрөн авсан хардалт, сэжиглэлт, айдсаас болж, ууттай юмаа барьсан чигтээ тэр дороо би хөшчихлөө.

	— Букурия, чи ууттай юмаа тавиач гэж ноёныг хэлэхэд би шалан дээр тавилаа.

	Тэр,

	— Чи эцэгтээ хайртай юу?

	«Яасан тэнэг асуулт вэ!» гэж би бодоод,

	— Мэдээж, хайртай гэв.

	— Чи бүр үнэн голоосоо хайртай юу?

	— Тийм байлгүй яах вэ дээ, ноёнтон минь. Би үнэхээр хайртай.

	— Чи бүхнийгээ түүнд зориулж чадах юм уу?

	— Тийм ээ, ноёнтоон, чадна.

	— Амьдралаа ч гэсэн үү?

	— Амьдралаа ч гэсэн, ноёнтоон гэвэл тэр хүн миний толгойг илснээ,

	— Чи аавтайгаа уулзмаар байна уу? гэхэд,

	Би баярласнаасаа босон харайж,

	— Болох юм уу? Яагаад хүсэхгүй байх бил ээ! Би аавыгаа хараагүй хэчнээн ч удав аа! Яг одоо болох уу? гэв. Тэр хүн сандал дээр суулаа.

	«Явж Осман Бардыг энд аваад ир» гэж хэлэх мөчийг л хүлээж би тэр хүний өмнө зогсож байв.

	— Гоо бүсгүй минь, нааш ир дээ гэхэд нь би түүн рүү дөхөн очив.

	— Та юу гэх гэсэн бол ноёнтоон?

	— Чи эцэгтэйгээ уулзаж болно, гэхдээ... нэг болзол байна.

	— Ямар болзол вэ, ноёнтоон?

	— Нэг л болзол... гэж үгээ давтан инээмсэглэв. Тэгээд тэр миний гарыг зөөлхөн атган, өөр лүүгээ татан өвдөг дээрээ суулгалаа.

	Тэр хүнээс үнэртэй ус ханхална. Би тэгэхэд үнэртэй усыг зөвхөн эмэгтэйчүүд л хэрэглэдэг гэж боддог байлаа. Тархи дүйрч эхэллээ. Танихгүй эрэгтэй хүний өвдөг дээр би хэзээ ч сууж үзээгүй байсан юм.

	— Букурия гэл үү? Сонин юм! Сонирхолтой нэр байна! Букурия... Осман!

	— Тийм ээ, ноёнтоон.

	— Гэвч чи үнэндээ сайхан бүсгүй юм. Букурия, чи өөрийгөө сайхан гэдгээ мэддэг үү? гэлээ. 

	Би юм дуугарсангүй.

	— Чи палаажгүй бол, мэдээж, улам сайхан харагдана даа!.. гээд палаажны минь хормойг сөхлөө.

	— Яасан сайхан хөл вэ? о dio mio3

	— Намайг битгий оролдоорой, ноёнтон минь... гэж би чичрэн хэлэхэд, хоолой минь зангирав. 

	Өнөө хүн миний палаажны хормойг бүр өөд сөхлөө.

	— Хормой хотоор минь битгий оролдооч дээ, ноёнтоон!

	— Чи аавтайгаа уулзмаар байна уу?

	— Тийм байна. Ноёнтоон уулзахыг маш их хүсэж байна.

	Би аавыгаа харахыг үнэхээр хүсэж байлаа. Бүр хязгааргүй их хүсэж байсан юм. Тэр хүн миний гутал, оймсыг цөмийг тайлчихлаа.

	— Belle gambe?4 Букурия, энэ юу гэсэн үг вэ гэдгийг чи мэдэж байна уу?

	— Үгүй ноёнтоон.

	— Тэгвэл ямар хэл ертөнцийн хамгийн гоё уянгатай хэл вэ гэдгийг чи мэдэх үү?

	— Албани хэл ноёнтоон гэж яг ийм л хариултыг тэр хүсэж байна гэж би бодсоноороо хэллээ.

	— Үгүй ээ, үгүй. Итали хэл. За чи яаж дуудагдаж байгааг нь сонс доо: tu hai le belle gambe, troppo belle5 Ямар гоё гайхамшигт уянга вэ?

	Тэр хүн хөлийг минь илбэхэд,

	— Та яах гэж надаар оролдоод байна? Та надаар оролдох ёсгүй гэж би дахин дуу алдлаа.

	— Чи эцэгтэйгээ уулзахыг хүсэж байна уу?

	Энэ үед би аавтайгаа уулзахыг хүсэж байсан юм. Тэгэхдээ бүр хязгааргүй их хүсэж байлаа. Аавынхаа барааг харалгүй хэчнээн ч их удав даа!

	Тэгтэл өнөө хүн миний палааж энгэрийн товчийг тайлж эхлэхэд би ухасхийн босож, зугтах гэж оролдлоо. Гэвч цонх хаалттай, хаалга түгжээтэй. Бахь шиг чанга хоёр гарын базалт намайг хааш нь ч хөдөлгөсөнгүй. Тэр хоёр гар намайг хэвтдэг сандал дээр шидэхэд зүрх минь зогсчих шиг боллоо. Өнөөх чинь гараа өвөр лүү шургуулан хөхнөөс базаж, үнсэж, хазаж, яг л араатан шиг авирлаж эхэллээ!

	Айж сандарсан би дуу хадуулан ориллоо.

	— Намайг тавиач дээ!!!

	Тэгсэн өрөөсөн гараараа амыг минь дарж, нөгөө гараараа хувцсыг минь угзчин зулгааж нүүр лүү минь бөхийн,

	— Чи аавынхаа барааг хэзээ ч харахгүй! гэж чихэнд минь шивгэнэлээ. 

	Тэгээд л би өөрийгөө бараг шалдан хэвтэж байгааг ойлгож, дотор харанхуйллаа.

	Дараагаар нь хаа нэгэнтээ уулсын хяраас сүрт цасан нуранги нижигнэн, над руу хүрч ирэх нь тэр. Тэгснээ тэр их цас газар тэнгэр бүрхэхэд, би хаа ч нуугдах газаргүй болов. Цасан нуранги над руу улам л дөхөөд. Тэгээд тэр над дээр нуран орж ирж намайг дааж давшгүй чулуу, хунгарын доор булшиллаа. Намайг няц дарж эхэллээ... 

	Тэгээд л би цааш нь юу болсныг санахгүй юм...

	 

	 

	Одоо хүртэл тэр минь яагаад байхгүй байна? Миний уур хүрэх нь байна. Хэрэв тэр болзсон цагтаа ирсэн бол би тэр аймшигт өдрийн тухай дурсан бодохгүй байх байсан сан. Өнөөдөр ер нь ирэх болов уу? Би түүнийг өнөөдөр ирээсэй гэж урьд урьдынхаасаа илүү ихээр мөрөөдөж байна.

	Би юуны ч тухай бодохыг хүсэхгүй байна. Харин тэр танил алхааг л сонсохыг хүсэж байна. Энэ алхаа сэтгэл догдлуулахын зэрэгцээ тайвшруулдаг юм. Би хаалга тогших зөөлхөн тогшилтыг л сонсмоор байна.

	 

	 

	...Сузанна өдөр болгон л над дээр эмнэлэгт ирнэ. Би тэнд хоёр сар гаруй хэвтэж билээ. Сузанна намайг үргэлж эргэж хотын сониноос дандаа ярьж өгдөг байв. Тэр нэг удаа их л баяр хөөртэй ирж,

	— Буби би чамайг нэг баярлуулмаар байна? гэв 

	— ?!

	— Өнөөдөр би чамайг нэг хүнтэй танилцуулна.

	— Хэнтэй?

	— Нэг эрэгтэй хүнтэй, Буби.

	— Хэн гэгчтэй танилцах гэж байгаагаа би мэдэж болов уу? гэж маш тоомжиргүй асуувал, Сузанна хаалга нээж,

	— Бардюль, ороорой! гэж хаалганы хажууд зогсож байгаа залууд хэллээ. 

	Тэр залуугийн гарт ишний нь дунд хүртэл нимгэхэн цагаан цаасанд ороосон цэцгийн баглаа харагдана.

	— За, Буби, энэ бол чамайг аварсан хүн гэж Сузаннаг хэлэхэд би гайхсандаа хөшчихлөө. Тэр залуу барьж ирсэн цэцгээ шүүгээ дээр тавьснаа над руу гараа сунган,

	— Сузанна, чамайг эргээч гэж гуйсан юм. Үнэнээ хэлэхэд би ингэж уулзах өдрийг тэсэж ядан хүлээж байсан шүү. Намайг Бардюль гэдэг гэлээ.

	— Намайг Букурияэ Османи Буби гэдэг юм гэж би аяархан хэллээ. 

	Бардюль,

	— Чиний царай зүс чинь муугүй байна. Удахгүй чи гимназдаа явах юм байна гэлээ.

	— Тийм ээ. Миний бие гайгүй болж байгаа юм.

	— «Энэ юун залуу юм бол оо? Сузанна яах гэж энд авчрав? «Чамайг аварсан хүн» гэж хэлсэн шүү дээ. «Тийм гэж үү дээ?..» гэж би бодлогоширлоо.

	Хэн маань ч юун тухай ярихаа мэдэхгүй дор дороо нам жим болцгоов. 

	Тэгтэл Сузанна,

	— Буби, чи яагаад дуугарахгүй байгаа юм бэ? Юм ярихгүй? гэлээ.

	— Юу ярихаа би мэдэхгүй... Чи... энэ ноёнтныг... миний амийг аварсан хүн...

	— Тэгсэн,

	— Ингэхлээр энэ хүн л намайг уснаас гаргажээ 

	— Мэдээж хэрэг, энэ хүн л байлгүй яах вэ.

	— Энэ тухай дурсацгаая гэж би энд ирээгүй л юм сан гэж Бардюль ярианд оролцлоо. 

	Тэгтэл Сузанна өөрөө дуржигнуулан,

	— Хэдэн долоо хоногийн өмнө би Нэжмиятай уулзлаа. Автобусны буудлын дэргэд суудаг юм байна. Нэжмия надад, «Би юм авахаар дэлгүүр лүү явж байсан юм. Гэнэт хүмүүс том гүүр лүү гүйлдэцгээж харагдсан. Гүүрний хашлаганы тэнд хүмүүс бөөгнөрөн, ус руу харцгааж, «Нэг бүсгүй усанд живчихлээ! Нэг бүсгүй усанд живчихлээ!» гэж орилолдож эхлэх нь тэр. Би уснаас юу ч олж харсангүй. Гэтэл усан дотроос нэг жижигхэн гар гялсхийгээд дахин алга боллоо. Энэ үед гүүрэн дээрээс хэн нэгэн хүн ус руу үсэрч, сэлж явсаар дөхөж очсоноо, уруугаа шумбан орж удалгүй живсэн бүсгүйг эрэг дээр гаргаж ирлээ. Түүнээс хойхно «түргэн тусламжийн тэрэгний» дохио орилон хоёр асрагч гүйж очсоноо өнөөх бүсгүйг дамнуурга дээр хэвтүүлэн, машин руугаа аваачиж давхин одоцгоосон юм. Хүмүүс тэр дороо л хэний охин бэ, ус руу санаандгүй уначхав уу, өөрөө ус руу орчхов уу, яагаад, юунаас болоод энэ вэ? гэдгийг шуугилдан хэлэлцэж эхлэх нь тэр. Гэтэл хэн нэг нь «Энэ чинь Осман Бардигийн охин шүү дээ» гэхэд «энэ чинь Букурия байж шүү дээ» гэсэн бодол толгойд минь гялсхийв. Гэтэл тэр хүн дахин «Аавыг нь буудаад алчихсан байх л даа. Аавыгаа алуулсныг мэдмэгц, мэдээжийн хэрэг, усанд унаж үхэхээр шийдэж л дээ» гэсэнд хүмүүс «Нээрэн л тэгсэн байж таарна даа» гэж санал нийлцгээж, мөр мөрөө хөөн одоцгоох нь тэр. Би тэгээд түүнийг уснаас гаргасан залууг сураглаж байгаад нэрийг нь Бардюль гэдгийг мэдлээ» гэж ярьсан юм. Нэжмиягийн ярьсныг өнөөдрийн өдөр хүртэл чамд зориуд үг ч цухуйлгахгүй байя гэж би бодсон. Чамайг гэнэт баярлуулъя гэж бодсон юм байхгүй юу. Болсон явдлын талаар чи надад юу ч дурсаагүй шүү дээ... гэв.

	Ингэж л би Бардюльтай анх нүүр учирсан юм.

	Би эмнэлэгт байхдаа мөн ч олон номыг ахин дахин уншсан даа. «Хэрэв би эр хүн бол» гэдэг номын Диягийн дүрийг дандаа дурсан санадаг сан.

	Манай хуучин ёс заншлын золиос болсон энэ бүсгүйтэй би бодол сэтгэлээрээ үргэлж цуг байдаг байлаа. Би түүнийг яаж өрөвдөж хайрладаг байсан гэж санана! Тэр бүсгүйн хувь заяанд харамсан уйлдаг ч байлаа. Дия болон миний эргэн тойронд амьдран суугаа мянга мянган Диягийн хувь заяаны төлөө л тэгж байсан хэрэг. Энэ зохиолын гол баатар Диятай адил хувь заяатай олон хүмүүс байдгийг би мэднэ. Хэчнээн бүсгүйчүүд Дия шиг эмэгтэй биш эрэгтэй байхыг үнэн сэтгэлээсээ хүсдэг бол! Тийм бүсгүйчүүд хэчнээн олон гээч!

	Тэгээд өнөөх золгүй явдал тохиолдсон яг тэр өдрөөс хойш, «Ай даа, эр хүн ч болоосой?» гэж өөрийн эрхгүй би хүсдэг болсон юм. Гэвч миний хүсэл Диягийнхаас ялгаатай... Диягийн хүсэл бол өөр учиртай байсан юм.

	 

	 

	Эмнэлгээс гарснаас хойш би дан эрчүүдтэй л найзалдаг байлаа. Сузаннагаас бусад эмэгтэй хүнтэй ердөө ч иймээ тиймээ гэсэнгүй. Тэдэнтэй танил нөхдийн холбоотой байх нь надад олигтой сэтгэгдэл төрүүлэхгүй байв. Би тэдэнтэй цуг байхдаа ямар нэг хөндий хоосон зүйл л мэдрэхээс хэтрэхгүй. Бүсгүй хүн бүрийг эмэгтэй болж төрсний нь төлөө би үзэн яддаг. Эмэгтэй хүн бол эмэгтэй л хүн шүү дээ, харин эрчүүдэд бол эр болж төрснийх нь төлөө атаархдаг байлаа.

	«Халаг минь, би яагаад эр болж төрсөнгүй вэ?!» гэж сэтгэл дотроо мянгантаа үнэн голоосоо шивгэнэдэг сэн.

	Сузанна дандаа л,

	— Буби, чи яагаад эмэгтэйчүүдээс зугтаадаг юм бэ? гэнэ. 

	Би өөрөө яагаад гэдгээ мэдэж байгаа ч гэсэн,

	— Зүгээр л. Сонирхолтой юм. Тэгээд тэр... гэж утга учиргүй хэдэн үгээр хариулж энэ ярианаас зайлсхийнэ. 

	Нэг удаа Сузанна,

	— Сүүлийн үед чи нэг л ойлгогдохгүй сонин болчхож. Бас Мики, Вики хоёр ч чамайг гайхацгааж байна лээ. Чи тэднийг ердөө ч тоохгүй юм. Гэтэл бид чинь нэг өрөөнд суудаг шүү дээ гэв.

	Би ярианы сэдвийг өөрчлөх санаатай,

	— Сузи, ойлгогдошгүй, хачирхалтай бүсгүй байхад юу нь муу байгаа юм бэ? Ха, ха, ха гэвэл, Сузи инээсэн ч үгүй, над руу асуусан царайгаар харж,

	— Хэдүүхэн шиг эд нар надаас чамайг хайр сэтгэлийн талаар... ер юу ч сонирхохгүй юм, сэтгэлтэй залуутай юу гэж асууж байсан гэв.

	— Тэгээд чи юу гэж хариулав?

	Сузиг

	— Буби, чи надад итгэж байна уу? Би юу гэж хариулахаа мэдээгүй. Одоо ч мэдэхгүй байна. Чи миний хувьд ч бас л таавар байгаа шүү дээ гэхэд нь би инээмсэглэн,

	— Сузи, би чамд арга зааж өгье. Чи ингэж хэл: Буби ганц эр хүнд дурлаж чадахаа болиод шууд л бүгдэд нь зэрэг дурладаг юм гээрэй гэв.

	— Буби!

	— Юу гэж, Сузи?

	— Эрчүүд гэдэг чинь дандаа санасан бодсоноор байдаг төлөв томоотой хүмүүс ч биш дээ. Тэдэнд итгэх ч бэрх дээ.

	Гэвч би тэдэнд итгэхгүй байх үндэс байхгүй байв. Тэднээс айх шалтгаан ч надад алга. Наад зах нь л гэхэд эрчүүд намайг өөрсдийнхөө хүрээнд элсүүлэн авсан болохоор би тэдэнд баярладаг.

	 

	 

	Би дандаа сонсохыг хүсэж байдаг тэр хөлийн чимээ гарах үед надад бий болдог жаргалтай сайхан тэр сэтгэлийн зовуурийг байхгүй үед би яаж амьдарч чадаж байв? Хаалга тогших тэр зөөлхөн тогшилтгүйгээр, яг муур шиг үсрэн дүүлж хүзүүнээс нь зүүгдэхгүйгээр яаж амьд явж болох вэ? Гэвч юунаас болоод өдий болтол тэр минь ирэхгүй байна? Тэрний ирэхгүй нь үнэн гэж үү дээ? Би бол ирээсэй л гэж хүсэмжилж байна шүү дээ. Сэтгэлд минь өнгөрсөн үеийн явдал сэтгэл өвтгөж эхлэх мөчид тэр миний дэргэд байх учиртай. Зөвхөн тэр л дэргэд минь байснаараа надад сэтгэлийн тэнхээ өгдөг юм.

	 

	 

	...Сузи бид хоёрыг их сургуульд элсэх үед, Бардюль аль хэдийн анагаах ухааны факультетын дөрөвдүгээр курсийн оюутан байлаа. Түүнтэй байхад, мэдээжээр би бүр ч илүү, бусад хэнтэй ч байснаас илүү жаргалтай байдаг юм. Бид тэгээд салшгүй найзууд боллоо. Эмэгтэй л биш бол би хэчнээн ч хамаагүй найзтай байх сан гэж хүснэ. Бардюль над руу үргэлжид л үл таашаасан харцаар хардаг байж билээ.

	Бардюль намайг эмэгтэй дүү шигээ хайрлаж, «Чи бол миний хувьд эмэгтэй дүү минь л гэсэн үг» гэж нэг бус удаа хэлж байсан юм. Би ч гэсэн түүнийг хайрладаг байлаа. Гэхдээ найз нарынхаа хэнээс нь ч илүү түүнийг хайрлана. Би бас түүнийг нэрийдсэн ахаа гэж тооцож байсны учир хайртай байлаа. Гэхдээ би түүнийг ахаа, ажаа гэхээс өөрөөр ер дууддаггүй байв.

	Бид хоёр ийш тийшээ цуг цөөнгүй явцгаана. Тэр намайг кино, театр, далайн хөвөө, хөл бөмбөгт урьдаг байлаа. Гэвч би өөрийн бусад найз оюутан хөвгүүдтэй ч ингэж бас хамт явна. Ингэснээрээ эмэгтэй хүн гэдгээ би мартаж, тэдний хэнээс нь ч илүү дутуу юм мэдэж мэдэрдэггүй байлаа. Тэдний хүрээнд орох хүсэл минь биелэгдэхэд сэтгэл санаа маань бахархлаар цалгина.

	Миний гүүрэн дээрээс яагаад үсэрсний үнэн учрыг, тэр өдрөөс хойш миний өөрөө өөртөө өгсөн шийдвэрийг Бардюль мэдэхгүй л байв. Ийм болохоороо ч намайг яагаад эрчүүдтэй харьцаатай байдгийг маань ойлгохгүй Сузи, Вики, Микитэй нэгэн адил миний занг гайхдаг байлаа.

	Нэг удаа тэр,

	— Чиний тухай оюутнууд юу гэж ярилцацгаадгийг чи мэдмээр байна уу? гэв.

	Би мэдэх гэлгүй яах вэ.

	— Юу гэж?

	— Бүгд чамайг өөрийн залуу шиг хайрлаж хүндэтгэцгээж, тэр ч байтугай чамайг эр хүнээс ялгарахгүй юм гэж ярилцацгаах юм.

	— Ах минь, тэгвэл та үүний эсрэг санаа бодолтой байна уу?

	— Тийм ээ.

	— Яах гэж?

	— Чи эднээс нэгийг нь л сонгох ёстой. Чи өөрийгөө эмэгтэй хүн гэдгээ мартах учиргүй. Эмэгтэй хүн! Үүнийг тогтоож ав.

	— Үгүй ээ, ах аа. Би энд суралцахаар ирсэн. Эрчүүд намайг найз нөхөд шигээ л үзэж байснаас өөрөөр сонирхоогүй шүү дээ. Тэгээд... ер нь би насандаа ганц ч эрэгтэй хүнд дурлахгүй гэж би хэллээ.

	 

	 

	...Тэр орой бид сургууль дээрээ шинэ жил тэмдэглэцгээж байлаа. Тэнд Бардюль болон бусад найзууд маань дийлэнх нь л байв.

	Шөнө дунд болж заншил ёсоор гэрэл унтраахад надтай зэрэгцээд сууж байсан Бардюль намайг гялсхийтэл тэврэн авч үнслээ. Тэр чухам яагаад миний уруул дээрээс озон үнсэж байгааг сэхээрэх зав надад байсангүй. Гэрэл аслаа. Гэвч бид хоёр үнсэлцсээр л. Над эсэргүүцэх чадал ч байсангүй, тэгэхийг ч үнэнээ хэлэхэд би хүсээгүй билээ. 

	Тэгтэл,

	— Баяр хүргэе! Баяр хүргэе! гэж эргэн тойронд маань хашхиралдаж гарлаа.

	Энэ бол миний хамгийн анхны үнсэлт байсан юм. Дараа нь мань хүн намайг кинонд нэг удаа урилаа. Энэ нь гол рольд нь Жоан Креффорд тоглосон «Генриэтта Крейг» гэдэг кино байж билээ. Бардюль энэ киног урьд нь үзсэн гэж ярьж байсан боловч чухам яагаад дахин үзэх болсон юм бэ, бүү мэд. Гэвч ямар ч л гэсэн би дагаад л явлаа. Сүүлийн үед би түүнийг юм болгонд аялдан дагалддаг болчихсон билээ.

	Дуудаагүй байхад нь яваад оччихно, ямар нэг юм хий гэж хэлээгүй байхад нь хийчихсэн байна. Яагаад ингэдэг юм бэ, би өөрөө ч мэдэхгүй юм. Өөрийн эрхгүй л ингэх юм даа. Сүүлийн үед Бардюль намайг улам ч олон урьж, би ч дуртайяа зөвшөөрсөөр л, «ах маань» надад сэтгэлтэй болчихсон юм биш байгаа гэсэн бодол орж ирмэгц, ганцхан энэ л бодлоосоо болж бүх бие зарсхийдэг байлаа. Гэвч би түүнд хайртай сэтгэлтэйгээ өөрөө өөртөө ч хэлж зүрхлээгүй юм. Тэгэхдээ би түүнд зүгээргүй сайн гэдгээ мэдэрдэг байлаа. Би яагаад Бардюлийн охин дүү нь байж болдоггүй юм бэ, яагаад бидний хоорондын харилцаа бидний шийдсэн, миний шийдсэнээр хоцорч болдоггүй юм бэ гэж би өөрөөсөө асуудаг байв.

	Кино гарч эхэллээ. Бардюль над руу үе үе бөхийж, бид хоёрын хацар эхлээд санамсаргүй шүргэлцэж байснаа, сүүлдээ зориудаар бие биедээ нийлнэ. Түүний халуу дүүгсэн хацрынх нь илчийг би хацраараа мэдэрч байлаа. Дараа нь гараа миний ууцаар давуулан намайг тэвэрлээ.

	— Ах аа, та яаж байна? гэхэд тэр,

	— Би мэдэхгүй юм байна, Буби гэж хариуллаа.

	Түүний гар миний цээжийг зөөлхнөөр илбэн тэврэхэд би дургүйцэн гарыг нь түлхэв.

	Гэвч тэр өдөр энэ гар үнэхээр дийлдэшгүй тийм хүчтэй байв! Түүнийг өөрийн биеэсээ зайлуулах ямар ч боломжгүй байлаа.

	— Ах минь, та юу л хийх гээд байна даа? гэж би дахин хэлбэл,

	— Өршөөгөөрэй, Буби минь, битгий уурлаарай. Би юу болоод байгаагаа өөрөө ч мэдэхгүй байна гэв.

	Үүний дараагаар Бардюль нэг хэсэг томоотой гэгч нь суулаа. Тэгснээ дараа нь... хоёр гараараа миний толгойг тэвэрч аваад, яг шинэ жилийн шөнийнх шиг үнсэж орхилоо.

	«За харав уу, Буби, ах чинь чамд дурлачхаж, тэгэхдээ бүр ухаангүй дурлажээ» гэж би өөртөө хэллээ.

	Бидэн хоёр дээр тусаж байгаа үзэгчдийн мянга мянган нүдний харцыг үл анзааран тэр намайг тэвэрч үнсэнэ. Тэр өдөр миний ах Бардюль хүчтэй, маш их хүчтэй байлаа. Хэрэв миний оронд яг над шиг арван Буби байсан ч түүний аргыг олж чадахгүй байх байсан болов уу. Тэгээд ч би өөрийн хүсэл зоригийн эсрэг, өөрийн шийдвэрээ зөрчин байж түүнд намайг үнсэж таалж, тэврэхийг зөвшөөрсөн юм. Дараа нь бүх юм эргэлдэн хөрвөлдөж хорвоогийн бор хоног, шар өдөр өнгөрсөөр, бидний дурлалын үе тэгээд л... салалт...

	 

	 

	— Намайг анх эхэлж үнссэн хүнээ гэж чи өөрөө л ярьсан шүү дээ гэж Бардюль гомдолтой хэллээ.

	— Тийм. Шинэ жилийн шөнө л тэгсэн шүү дээ. Итгээч дээ гэж би баталлаа.

	— Үнэн хэрэгтээ чи өмнө нь эр хүнтэй байсан байна. Чи бол онгон яваа охин биш.

	Би орон дээрээ хэвтсэн чигтээ хөшиж юу гэж хариулахаа ч мэдэхгүй байлаа.

	— Чи намайг хуурсан. Чи эрчүүдийг ерөөсөө тоохгүй дүр үзүүлж байсан байна. Би бол эмэгтэй хүн биш, хэзээ ч эр хүнд дурлахгүй гэж чи ярьж байсан шүү дээ. Гэтэл байж байгааг нь... Чиний тэр хүнийг чинь хэн гэдэг юм бэ?

	Би дуугарсангүй. Юу хэлэхээ ч мэдэхгүй байсан юм. Хэрэв Бардюльд тэр нэгэн өдөр юу болсныг яривал тэр ойлгож, надад итгэх болов уу?

	— Чи юу гэж дуугарахгүй байгаа юм бэ? Хэлэхгүй юм уу?

	— Ярина аа, гэхдээ өнөөдөр биш. Одоо ч биш. Одоо бол би ярьж чадашгүй нь. 

	 

	 

	Нүднээс минь нулимс хөврөв. Би түүнийгээ барьж чадсангүй...

	Өө, ирж явна. Ингээд хүрээд ирлээ. Тийм байна. Түүний минь алхах чимээ, өнөөх л жаргалтай мөртөө зовуурьтай шаналал, түүний минь тайвшруулах ёстой миний сэтгэлийн догдлол. Тэр минь цангааг нь тайлах ёстой миний хүсэл шунал, би тайлан тайтгаруулах учиртай түүний минь хүсэл шунал. За тэр, хаалга хөнгөн тогших чимээ гарлаа. Түүний хүзүүнээс үсрэн зүүгдэхээр би бослоо. Яг муур шиг зүүгдэж тэвэрнэ дээ. Түүнийхээ цээжийг дэрлэн зүүрмэглэнэ. Үүнээс хойш бүтэн зуун жил өнгөрөх шиг. Хаалга онгойлоо. Бардюль харагдлаа.

	 

	Миний нөхөр Бардюль ирлээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Үүнд түүх - гүн ухааны, дайн, хувьсгалын сэдэв, фашизмын эсрэг ард түмний тэмцлийн сэдэв голлож байна.

